
Извештај на Надзорниот одбор на Советот за етика во медиумите на Македонија
Надзорниот одбор на Советот за етика во медиумите, своите со Закон определени функции и надлежности за вршење на надзор врз управувањето со СЕММ, ги оствари во текот на шесте месеци од активното функционирање на СЕММ и во рамки на овластувањата кои му се определени во согласност со член 26 од Статутот на ова здружение.
Надзорниот одбор беше во тек и со работата на Управниот одбор на СЕММ. 

При разгледувањето на извештаите за работењето на Советот и постигнатите резултати од работењето, Надзорниот одбор констатира дека, и покрај ограничените капацитети со кои работи Советот, како и околностите во кои функционираат медиумите во државата, остварено е позитивно работење во целина, како резултат, пред се’, на зголеменото ангажирање на раководните лица, вработените и органите на Советот, што соодветствува со извршениот обем на работа на Советот. 
Во согласност со овластувањата и Правилникот за работа на Надзорниот одбор на СЕММ, членовите на ова тело го подготвија следниов извештај со заклучоци за сопствената работа и работата на СЕММ. 
Заклучоците се изведени врз основа на претходно одржани седници и консултации на Надзорниот одбор, како и од приложените финансиски извештаи од страна на раководството на СЕММ, а во кои имаа увид сите членови на Надзорниот одбор. Освен тоа, тие се базираат и на деталното образложение од страна на извршниот директор на СЕММ, Марина Тунева, во консултација со сметководствената фирма која е задолжена за водење на сметководствената работа на СЕММ. 

Членовите на Надзорниот одбор го прифатија извештајот за финансиско- материјалното работење на СЕММ за периодот декември 2014 година – мај 2015 г. 

Имајќи го предвид релативно краткиот период во кој се одвива работата на СЕММ, активностите се реализираа успешно, а особено во она што е основна обврска на СЕММ - делување по добиените претставки за известувањето во медиумите, како и во однос на заложбите за промовирање на СЕММ пред јавноста, со оглед дека станува збор за ново тело кое се грижи за саморегулацијата во медиумите во РМ. Но поради природата на работните обврски, големиот обем на работа и политичката ситуација која продуцира голем број претставки кон Советот, се појавува и проблемот со малиот број вработени во извршната канцеларија на Советот, што бара континуирана ефективна организација, како и редовна координација меѓу сите органи на Советот за благовремено и квалитетно извршување на планираните обврски. 
Надзорниот одбор за позитивна тенденција го цени фактот што се одвива редовна комуникација за поддршка на СЕММ во своето делување, а особено во оваа фаза од неговото постоење. Најголемиот прилив на средства за делување на Советот е од поддршката обезбедена преку двегодишниот институционален грант од Амбасадата на Кралството Холандија во Македонија, а средства за промоција на СЕММ се обезбедени и од УНЕСКО. СЕММ и понатаму се залага за добивање поддршка преку донации од странски донатори врз основа на проекти, но и натаму стои обврската СЕММ да стане самоодржлив во функционирањето, преку зголемување на сопствени приливи на средства. Препораките од нашите странски партнери се дека со тек на време треба да се воведе и плаќање на членарина.  Начинот на трошење на средствата од донациите е наменски, како што пропишуваат проектите, а материјално – финансиското работење се одвива според одредбите во договорот за соработка со холандската амбасада и УНЕСКО, како и според сметководствената практика во Република Македонија. 

Надзорниот одбор, исто така за позитивен го цени фактот што сите плаќања, речиси 98%, се направени по електронски пат. 
        Се поздравуваат напорите на раководството на СЕММ за ангажманот за обезбедување проекти, а со тоа средства од странски донатори, иако би го имале истиот став и кога проектите би биле и од домашни донатори. Како што веќе споменавме, најголемата поддршка доаѓа од Амбасадата на Кралството Холандија, потоа од УНЕСКО, а поддршка во градење на капацитетите на членовите на Комисијата за жалби понуди и Мисијата на ОБСЕ во Скопје.  Освен тоа, се поздравува соработката со Алијансата на независни совети за етика во медиумите во Европа, како и соработката со советите за етика во медиумите во регионот (Босна и Херцеговина, Србија, Црна Гора, Косово и Албанија). 

Од прегледот на финансиските извештаи во целост, Надзорниот одбор заклучи дека со средствата на СЕММ, раководството менаџирало добро и во насока на што поуспешно функционирање на СЕММ. И од приложениот последен извештај не се утврдени ставки во кои и за кои раководството ја злоупотребило својата позиција или направени се трошења надвор од пропишаните обврски.

П Р Е П О Р А К И
Надзорниот одбор упатува препорака до СЕММ да посвети поголемо внимание на анализа и утврдување на методите и механизмите за обезбедување средства за работењето од членарина. 

Надзорниот одбор ја охрабрува Извршната канцеларија и Управниот одбор поинтензивно да се ангажираат во добивањето поддршка за нови проекти од сферата на саморегулацијата на медиумите, кои што ќе обезбедат континуитет во работата на Советот за етика. 

Надзорниот одбор препорачува во моментот кога ќе се создадат услови да се зголеми капацитетот на Извршната канцеларија за целосно да одговори на предизвиците во работењето. 
СТАВОВИ ПОВРЗАНИ СО ОСТАНАТОТО РАБОТЕЊЕ НА РАКОВОДСТВОТО НА СЕММ 

Надзорниот одбор особено го поздравува ангажманот на СЕММ во промоција на саморегулацијата во медиумите и во остварувањето и одржувањето соработка со сите релевантни чинители во оваа сфера. 
Надзорниот одбор, исто така, ги поздравува заложбите за афирмација на работата на СЕММ  и на меѓународен план. 

